
1. 
Опис на состојбите во областа и дефинирање на проблемот

         
Përshkrimi i gjendjeve në fushën dhe definimin ieproblemit

1.1
Опис на состојбите 

       
Përshkrimi i gjendjeve
Бирото за развој на образованието е клучна институција за следење, поддршка и унапредување на квалитетот на воспитно-образовниот процес и професионалниот развој на наставниците, воспитувачите, стручните соработници и другите вклучени во образовниот систем. Со надлежност која ги опфаќа сите нивоа на образование – од предучилишно, основно и средно, до образование на деца со посебни потреби и образование на возрасни – Бирото претставува столб на квалитетот и стручноста во системот.

Првпат законската рамка за неговото работење беше воспоставена во 2006 година. Во изминатите две децении, законот доживеа повеќе измени (вкупно осум до 2018 година), кои претежно се однесуваа на поединечни аспекти и не овозможија суштинска модернизација. Истовремено, современите предизвици – како што се дигитализацијата, интернационализацијата, зголемените очекувања од наставниот кадар, потребата од кариерен развој и потребата за ефективна теренска поддршка – ја наметнаа потребата од сеопфатна ревизија на законската рамка.

Бирото има јасно дефинирани надлежности во сите сегменти на воспитно-образовниот процес: од концепциски развој, изработка и ревизија на наставни програми, развој на учебници и дидактички материјали, до евалуација, професионален развој, советодавна стручна помош и истражувања во образованието. Исто така, Бирото има клучна улога во следењето на наставниот процес, вршење стручен увид и мерење на исполнетоста на професионалните стандарди за кариерно напредување на наставниците. 
Една од клучните причини за ревидирање на законската рамка е создавање простор за плурализам на понудувачи на обуки и конкурентност меѓу нив, што е веќе утврдено како добра практика во други земји и укажано како потреба во повеќе домашни анализи.

Истовремено, новата законска рамка ја проширува дејноста преку воспоставување на функционална улога на давателите на јавни услуги, кои ќе бидат интегрирани во работата на Бирото, особено во подрачните одделенија. Ова овозможува мобилизација на најискусните наставници со високи звања да се вклучат како директни поддржувачи на училиштата, преку стручна, советодавна и менторска работа. Таквиот пристап ја збогатува институционалната експертиза со теренско искуство.


1.2
Причини за проблемите кои се предмет на разгледување 


Причините за предложените измени се повеќекратни:

· Недоволна оперативна моќ и теренска присутност на Бирото, што ограничува навремена и квалитетна поддршка за училиштата;

· Неопходност од плурализам и конкурентност во понудата на обуки за наставниците, заради зголемување на квалитетот и ефективноста на стручното усовршување;

· Недоволно регулирана методологија за вреднување и финансирање на обуки;

· Ограничен капацитет за истражувања, советодавна и развојна дејност на национално ниво;

· Нејасно дефинирана позиција на Бирото во однос на процесите за развој и контрола на наставните програми и учебниците;

· Потреба од појаснување на логистичките, координациски и регулаторни функции на Бирото во рамки на Министерството за образование и науката.

Овие предизвици бараат целосно осовременување на законската рамка, со фокус на јасни надлежности, транспарентни механизми за обезбедување на квалитет, рационализација на процесите и воспоставување на систем за следење, евалуација и професионална поддршка кој одговара на потребите на училиштата и наставниот кадар во 21-виот век.

2. 
Цели на предлог регулативата


         
Qëllime të propozimrregullores

Со оглед на сè понагласените предизвици во воспитно-образовниот систем – од потребата за постојано унапредување на квалитетот на наставата, преку дигитализацијата, до зголемените барања за професионален развој на наставниците – се наметнува потребата од значајно реафирмирање на улогата на Бирото за развој на образованието како носечка институција во креирањето, поддршката и следењето на образовните политики.

Предлог-законот има за цел да го модернизира, функционализира и прошири мандатот на Бирото во согласност со европските и националните реформски насоки, при што ќе се овозможи пофлексибилен, ефикасен и резултатски ориентиран систем на стручна и советодавна поддршка за училиштата и наставниците.

Клучните цели на оваа регулатива се:

1. Зајакнување на институционалниот капацитет на Бирото
Да се потврди и унапреди улогата на Бирото како централна стручна и експертска институција во образовниот систем, со проширување на неговите надлежности за следење, евалуација, изработка на наставни материјали, поддршка на реформи и развој на политики базирани на податоци и истражувања.

2. Воспоставување на транспарентен и конкурентен систем за акредитација на програми за професионален развој
Да се креира правна рамка што ќе овозможи акредитација на обуки базирана на јасни, објективни критериуми и проценка на квалитетот, со што ќе се зајакне довербата во системот и ќе се промовира култура на доживотно учење.

3. Отворање на можност за учество на повеќе понудувачи на обуки
Да се воспостави отворен систем во кој повеќе институции, организации или поединци ќе може да понудат обуки за наставниците, под услов да ги исполнуваат стандардите и методолошките барања, со однапред утврдена структура на цени и механизми за контрола на квалитетот.

4. Интеграција на најискусните наставници како даватели на јавни услуги во рамки на Бирото
Да се создаде простор за практична примена на експертизата на наставниците со највисоки звања преку нивно полесно преминување, преку јасен и мерлив систем во структурата на Бирото, особено во неговите подрачни единици.

5. Создавање на поефикасен систем за следење и стручна поддршка
Да се воспостават механизми за систематско следење на реализацијата на наставата, професионалниот развој на кадарот и да се обезбеди навремена и континуирана стручна поддршка – базирана на реалните потреби на училиштата и учениците.

3.
Можни решенија (опции)

         
Zgjidhje të mundshme (opsione)

3.1 Непостапување („не прави ништо“)
Задржувањето на постојната состојба би значело дека Бирото нема да може да одговори на новите предизвици, што директно ќе влијае на квалитетот на наставата, професионалниот развој и следењето на примената на наставните програми. Оттука, ова не е прифатлива опција.

3.2 Избраното решение – нов закон
Со предложениот закон се воспоставува јасна структура на функционирање на Бирото, со нови надлежности и проширување на капацитетот. Регулирани се постапките за акредитација на обуки, дефинирање на цена по учесник, критериуми за избор, а се предвидува и административна рамка за унапредување на кадарот и логистичка поддршка за реализација на сите активности.

4. Проценка на влијанијата на регулативата
         
Vlerësimi i ndikimeve të rregullativit
Економски влијанија:
Законот нема директни влијанија врз приватниот сектор, но ќе создаде нова пазарна рамка за понудувачи на обуки – што може да придонесе за развој на образовната индустрија и експертскиот сектор.

Фискални влијанија:
Потребна е нова функционална анализа и систематизација. Ќе се јави потреба од буџетирање за новите јавни услуги и логистичка поддршка, што ќе значи контролиран раст на буџетот на Бирото.

Социјални влијанија:
Се очекува зголемување на мотивацијата кај наставниот кадар, поквалитетна настава и унапредена поддршка на учениците преку професионален и етички развиен наставен кадар.

Влијанија врз животна средина:
Нема

Административни влијанија и трошоци:
Административните трошоци се однесуваат на новата организациона поставеност и процесите на акредитација, но се во функција на подобрување на услугите и немаат тешки административни бариери.

5.
Консултации

         
Konsultimet 

Во изготвувањето на Предлог-законот беа консултирани:

· Министерството за образование и наука,

· Наставници и стручни лица од основни и средни училишта,

· Бирото за развој на образованието,

· индивидуални експерти.

Сите изнесени мислења се разгледани и голем дел од нив се вградени во предложеното решение.

6. 
Заклучоци и препорачано решение

         
Konkluzat dhe zgjidhja e rekomanduar

Од анализата произлегува дека предложеното законско решение е најсоодветно за надминување на идентификуваните проблеми. Се очекуваат исклучиво позитивни влијанија врз професионалниот развој на наставниците и работата на Бирото.

Ризици: Единствен ризик е поврзан со евентуално одолговлекување при одобрување на обуки или жалбени постапки од понудувачи, што ќе бара јасна постапка и временски рамки.

7.
Спроведување на препорачаното решение

           Zbatimi i zgjidhjes së rekomanduar

Не се предвидува потреба од менување на други закони, но ќе бидат донесени подзаконски акти во рок од 3 месеци.

Надлежен орган за спроведување е Бирото за развој на образованието. Спроведувањето ќе бара ангажирање на интерни тимови, но и соработка со МОН за административна и буџетска поддршка.

8.
Следење и евалуација

         
Monitorimi dhe vlerësimi 

Спроведувањето на законот ќе го следи МОН во соработка со Бирото. Ќе се врши редовна евалуација на ефектите по 2 години од примената, со јасни индикатори за ефективност, опфат, задоволство од корисници и квалитет на изведените обуки и услуги.

Изјава од државниот секретар

Deklarata e sekretarit shtetëror

Нацрт Извештајот за проценка на влијанието на регулативата е изготвен во согласност со Методологијата за проценка на влијанието на регулативата. Тој дава реална проценка на можните влијанија и очекуваните ефекти, како и трошоците кои се однесуваат на секоја од утврдените можни решенија (опции) за решавање на проблемот.

Датум/Data:_____________                                                                                 
  ..................................................





потпис на Државен Секретар
                                            

Изјава од министерот

Deklarata e ministrit
Врз основа на резултатите од анализите прикажани во Извештајот за проценка на влијанието на регулативата сметам дека препорачаното решение (опција) претставува најдобар начин за решавање на проблемот и постигнување на очекуваните ефекти на најекономичен начин. 
Në bazë të rezultateve nga analizat e paraqitura në Raportin e vlerësimit të ndikimit të rregullativit konsideroj se zgjidhja (opsioni) e rekomanduar paraqet mënyrën më të mirë për zgjidhjen e problemit dhe arritjen e efekteve të pritura në mënyrë më ekonomike.

Датум: / Data____________                                          

                            
    ...........................................
                                                                                                                                       потпис на Министерот                                                                                                                                                                                                                                      

                                                                                                                                             
    nënshkrimi i ministrit


